
 
 

 

      VENDIM 

 

Data e miratimit: 18 mars 2011 

 

Lënda nr. 35/09 

 

M.M dhe V.M 

 

kundër 

 

UNMIK-ut 

 

Paneli këshillëdhënës për të drejta të njeriut, në seancën e mbajtur më 18 mars 2011, në praninë e 

anëtarëve vijues: 

 

z. Marek NOWICKI, kryesues 

z. Paul LEMMENS,  

znj. Christine CHINKIN 

 

Të ndihmuar nga 

znj. Anila PREMTI, ushtruese e detyrës së zyrtares ekzekutive 

 

Pasi shqyrtoi ankesën e lartpërmendur, të parashtruar në përputhje me nenin 1.2 të Rregullores së 

UNMIK-ut nr. 2006/12 për themelimin e Panelit këshillëdhënës për të drejta të njeriut, të datës 

23 mars 2006, 

 

Pas diskutimit, vendosi si në vijim:  

 

I. Procedurat para Panelit    

 

1. Ankesa i është parashtruar Panelit më 9 janar 2009 dhe është regjistruar më 6 mars 2009. 

 

2. Më 9 korrik 2009, Paneli kërkoi informata shtesë nga ankuesit. Më 31 gusht ankuesit 

dhanë përgjigjen e tyre.     

 



3. Më 19 prill 2009, Paneli ia komunikoi rastin Përfaqësuesit Special të Sekretarit të 

Përgjithshëm (PSSP) në mënyrë që t’i merr komentet e UNMIK-ut për pranueshmërinë e 

lëndës. Më 15 mars 2010, UNMIK-u dha përgjigjen e tij.   

 

4. Më 19 prill 2010, Paneli vendosi t’i ndajë ankesat e ankuesve në dy ankesa të veçanta në 

kuadër të lëndës nr. 35/09, ku trajtohet hetimi për vrasjen e z. R.M, dhe në lëndën nr. 

352/09, ku trajtohet procedura gjyqësore për kompensim dhe konfiskim të pronës.   

 

 

 

II. FAKTET  

 

5. Ankuesi i parë është babai i z. R.M, ndërsa ankuesja e dytë është e veja e z. R.M. 

 

6. Më 3 dhjetor 2002, aty rreth orës 22:00, z. R.M dhe z. Z. Zh, dolën nga kafe-restauranti 

në qendër të Graçanicës. Siç është raportuar, pasi që hynë në automjetin e z. R.M, një 

person apo disa persona të panjohur ishin shtrirë në pritë dhe hapën zjarr në dy personat. 

z. R.M vdiq para se të arrinte në spital, ndërsa z. Z.Zh kishte marrë plagë dhe kishte 

mbijetuar. Duket se policia ka ardhur menjëherë në vendin e ngjarjes, ku kishte filluar 

hetimet. Në të njëjtën ditë, policia konfiskoi veturën me qëllim të hetimeve të 

mëtutjeshme, si dhe disa dokumente e gjësende personale të të ndjerit.  

 

7. Më 4 dhjetor 2002, mjeku në Departamentin e drejtësisë të UNMIK-ut, Zyra e mjekësisë 

ligjore, kreu autopsinë, duke ardhur në përfundim se z. R.M është vrarë nga disa të shtëna 

me armë zjarri në kokë, trup dhe në gjymtyrë. 

 

8. Më 5 dhjetor 2002, ankuesit varrosen z. R.M. Ai ka lënë ankuesen e dytë dhe tre fëmijët e 

tyre, si dhe prindërit, ankuesin e parë dhe bashkëshorten e tij [nëna e R.M-së]. 

 

9. Raportet e medieve të asaj kohe tregojnë se fillimisht ka ekzistuar një huti lidhur me atë 

se nëse R.M ka qenë pjesëtar i Shërbimit Policor të Kosovës, por më vonë UNMIK-u 

sqaroi se ai nuk ka qenë pjesëtar i ShPK-së. Raportet e medieve gjithashtu tregojnë se 

policia e UNMIK-ut fillimisht nuk ka gjetur dëshmi se krimi ka qenë etnikisht i motivuar. 

 

10. Më vonë, ankuesit janë ftuar që të marrin gjësendet personale të të ndjerit që policia i 

kishte marrë si dëshmi, me përjashtim të veturës ku z. R.M është vrarë dhe disa 

dokumenteve personale të identifikimit. 

 

11. Më 14 shtator 2004, ankuesi parashtroi padi civile në Gjykatën komunale të Prishtinës, 

kundër Institucioneve të Përkohshme Vetëqeverisëse të Kosovës, Komunës së Prishtinës, 

UNMIK-ut dhe KFOR-it lidhur me dështimin e pretenduar të këtyre autoriteteve për ta 

parandaluar vdekjen e z. R.M dhe me atë se ata nuk janë njoftuar për përparimet rreth 

çfarëdo hetimeve penale për këtë lëndë. Ankuesit nuk kanë marrë ndonjë përgjigje dhe 

nuk është caktuar asnjë seancë gjyqësore deri më datën e miratimit të këtij vendimi.  

 



12. Duket se më vonë janë njoftuar se automjeti ku z. M.R është vrarë ka mbetur i konfiskuar 

pasi që nuk ishte paguar dogana për të. Ankuesit këtë e kontestuan, duke thënë se 

automjeti është regjistruar në vitin 2001 përmes sistemit paralel serb të regjistrimit në 

Zveçan dhe më vonë përmes sistemit të Kosovës më 15 tetor 2002 në Graçanicë. Në vitin 

2007, ata morën vesh se automjeti pretendohej se i është shitur nga Shërbimi Doganor i 

Kosovës një individi privat. Bazuar në këtë, më 29 nëntor 2007, ata parashtruan kërkesë 

për masa paraprake në Gjykatën komunale të Lipjanit kundër atij individi me qëllim të 

parandalimit të tij për ta bartur pronësinë e automjetit deri në përfundimin e procedurës 

për rimarrjen e automjetit. Duket se ankuesi nuk ka marrë ndonjë përgjigje në atë 

kërkesë. Ankuesit më tej thonë se besojnë që nga koha e parashtrimit të kërkesës ky 

individ tanimë ka shitur automjetin.  

 

13. Pas kërkesës së ankuesve, ShPK-ja ua dërgojë një letër më 24 gusht 2009, ku thuhej se 

Njësia regjionale e hetimeve e Prishtinës ka bërë hetimin e vrasjes dhe se ata ia kanë 

bartur rastin Zyrës së Prokurorit Publik të Qarkut në Prishtinë më 30 janar 2008. 

Ankuesit thonë se kjo është e vetmja informatë që kanë marrë lidhur me hetimin.             

 

 

III ANKESA  

 

14. Ankuesit ankohen për dështimin e pohuar të UNMIK-ut për të hetuar në mënyrë të duhur 

vrasjen e z. R.M. Ata gjithashtu ankohen për dhimbjen dhe vuajtjet psikike që pohohet të 

jenë shkaktuar nga kjo gjendje.   

 

16. Paneli konsideron se mund të konsiderohet se ankuesit thirren në shkeljen e së drejtës për 

jetë të z. M.R, që garantohet përmes nenit 2 të Konventës Evropiane për të Drejta të 

Njeriut (KEDNj), dhe shkeljen e së drejtës së tyre për të mos iu nënshtruar trajtimit 

çnjerëzor apo degradues, të garantuar përmes nenit 3 të KEDNj-së   

 

 

IV. LIGJI            

 

17. Para se lënda të shqyrtohet për bazueshmërinë e saj, Paneli duhet të vendosë nëse duhet të 

pranohet lënda apo jo, duke marrë parasysh kriteret e pranueshmërisë, të parapara në 

nenin 1, 2 dhe 3 të Rregullores së UNMIK-ut nr. 2006/12 për themelimin e Panelit 

këshillëdhënës për të drejta të njeriut.   

 

18. Në komentet e tij, PSSP-ja nuk paraqet ndonjë vërejtje lidhur me pranueshmërinë e 

ankesave. 

 

19. Paneli konsideron se ankesat sipas nenit 2 dhe 3 të KEDNJ-së ngrisin çështje serioze të 

fakteve dhe të ligjit, përcaktimi i të cilave duhet të varet nga shqyrtimi i bazueshmërisë. 

Andaj, Paneli vjen në përfundim se këto ankesa në shikim të parë nuk janë të pabazuara 

sipas nenit 3.3 të Rregullores së UNMIK-ut nr. 2006/12. 

 

20. Paneli nuk sheh ndonjë arsye tjetër për ta shpallur atë si të papranueshme. 



 

PËR KËTO ARSYE, 

 

Paneli, njëzëri, 

 

SHPALL ANKESËN SI TË PRANUESHME.  

 

 

         Anila PREMTI        Marek NOWICKI 

Ushtruese e detyrës së zyrtares ekzekutive                                  Kryesues 

  
 


